
   សូមគោរពជូ​ន
       លោកជំទាវ ជូ ប៊ុនអេង រដ្ឋលេខាធិការក្រសួងមហាផ្ទៃ 
           និងជាអនុប្រធានអចិន្ត្រៃយ៍ គ.ជ.ប.ជ

[bookmark: _Hlk126241170]	ថ្ងៃព្រហស្បតិ៍ ១២កើត ខែមាឃ ឆ្នាំខាល ចត្វាស័ក ព.ស.២៥៦៦ ត្រូវនឹងថ្ងៃទី០២ ខែមករា        ឆ្នាំ២០២៣ វេលាម៉ោង ១៤ : ០០ នាទីរសៀល នៅអគារ T27 ទីស្ដីការក្រសួងមហាផ្ទៃ មានរៀបចំកិច្ចប្រជុំ ពិភាក្សាលើសេចក្ដីព្រាងអនុស្សរណៈយោគយល់គ្នា (MOU) រវាងរាជរដ្ឋាភិបាល នៃព្រះរាជាណាចក្រកម្ពុជា និងរដ្ឋាភិបាល នៃសាធារណៈរដ្ឋកូរ៉េ ពាក់ព័ន្ធកិច្ចសហការក្នុងការប្រយុទ្ធប្រឆាំងអំពើជួញដូរមនុស្ស និងឧក្រិដ្ឋកម្មឆ្លងដែន ក្រោមអធិបតីភាព លោកជំទាវ ជូ ប៊ុនអេង រដ្ឋលេខាធិការក្រសួងមហាផ្ទៃ និងជាអនុប្រធានអចិន្រ្តៃយ៍ គ.ជ.ប.ជ ។
I.សមាសភាពចូលរួម៖
	១.ឯកឧត្តម ញ៉ឹក វណ្ណារ៉ា រដ្ឋលេខាធិការក្រសួងសង្គមកិច្ចអតីតយុទ្ធជន និងយុវនីតិសម្បទា
	២.លោកជំទាវ សួស រដ្ឋាវី រដ្ឋលេខាធិការក្រសួងការងារ និងបណ្ដុះបណ្ដាលវិជ្ជាជីវៈ
	៣.លោកជំទាវ ឡុង សុផល្លី អនុរដ្ឋលេខាធិការក្រសួងកិច្ចការនារី 
	៤.ឯកឧត្តម គង់ សុភណារ៉ា ទីប្រឹក្សាក្រសួងសង្គមកិច្ច អតីតយុទ្ធជន និងយុវនីតិសម្បទា 
	៥.លោកជំទាវ ឧត្តមសេនីយ៍ឯក វេជ្ជបណ្ឌិត ប៉ុណ្ណ សំខាន់ អគ្គលេខាធិការ គ.ជ.ប.ជ 
	៦.ឯកឧត្តម ឧត្តមសេនីយ៍ឯក ជីវ ផល្លី អគ្គស្នងការរងនគរបាលជាតិ 
	៧.ឯកឧត្តម ឧត្តមសេនីយ៍ឯក ប៉ាង រ៉ាស៊ី អនុប្រធានក្រុមប្រឹក្សានីតិកម្ម ក្រសួងមហាផ្ទៃ
៨.លោកជំទាវ ឧត្តមសេនីយ៍ទោ រ៉ន​សិរីលក្ខិណា អគ្គលេខាធិការដ្ឋាន គ.ជ.ប.ជ និងជាអនុប្រធាន SOMTC 
៩.លោកជំទាវ ឧត្តមសេនីយ៍ទោ ស៊ឹម ផាណុំ ប្រធាននាយកដ្ឋានប្រឆាំងការជួញដូរមនុស្ស និងការពារអនីតិជន នៃអគ្គស្នងការដ្ឋាននគរបាលជាតិ 
១០.លោកឧត្តមសេនីយ៍ត្រី អាត សុខប៉ូវិន អនុប្រធាននាយកដ្ឋាន តំណាង ឯកឧត្តម នាយឧត្តមសេនីយ៍ កែវ វណ្ណថន អគ្គនាយករង អគ្គនាយកដ្ឋានអន្តោប្រវេសន៍ និងជាអនុប្រធាន SOMTC
	១១.លោក ឌី រីដា អនុប្រធាននាយកដ្ឋាន ក្រសួងយុត្តិធម៌
									សរុបចំនួន ២៧ រូប ស្រី ០៧ រូប ។
II.ប្រសាសន៍បើកកិច្ចប្រជុំពិភាក្សា 
	ជាកិច្ចចាប់ផ្តើម លោកជំទាវ ជូ ប៊ុនអេង រដ្ឋលេខាធិការក្រសួងមហាផ្ទៃ និងជាអនុប្រធានអចិន្រ្តៃយ៍ គ.ជ.ប.ជ មានប្រសាសន៍ស្វាគមន៍ចំពោះវត្តមានរបស់ ឯកឧត្តម លោកជំទាវ រដ្ឋលេខាធិការ អនុរដ្ឋលេខាធិការ អគ្គនាយក អគ្គនាយករង ប្រធាន អនុប្រធាននាយកដ្ឋាន តំណាងក្រសួង ស្ថាប័នពាក់ព័ន្ធ ទាំងអស់ដែលបានចូលរួមក្នុងកិច្ចប្រជុំក្នុងថ្ងៃនេះ ។ លោកជំទាវ មានប្រសាសន៍បញ្ជាក់អំពីមូលហេតុដែលបង្កើតឲ្យមានកិច្ចប្រជុំពិភាក្សាសេចក្ដីព្រាងអនុស្សរណៈយោគយល់គ្នា (MOU) រវាងរាជរដ្ឋាភិបាល នៃព្រះរាជាណាចក្រកម្ពុជា និងរដ្ឋាភិបាល នៃសាធារណៈរដ្ឋកូរ៉េ ពាក់ព័ន្ធកិច្ចសហការក្នុងការប្រយុទ្ធប្រឆាំងអំពើជួញដូរមនុស្ស និងឧក្រិដ្ឋកម្មឆ្លងដែន ក្នុងថ្ងៃនេះ និងបានស្នើឲ្យមានការចូលរួមជាមតិយោបល់ដែលជាព័ត៌មានបឋមពីតំណាងក្រសួង ស្ថាប័នពាក់ព័ន្ធលើខ្លឹមសារសេចក្តីព្រាងអនុស្សរណៈ ឬបញ្ហាដែលធ្លាប់កើតមានរវាងប្រទេសទាំងពីរនាពេលកន្លងមក ដើម្បីធ្វើជាធាតុចូលសម្រាប់ដាក់បញ្ចូលក្នុងអនុស្សរណៈនេះ ហើយយើងនឹងយកធាតុចូលទាំងអស់ ដែលយើងរកឃើញទៅពិភាក្សាជាមួយភាគីកូរ៉េបន្តទៀត ពីព្រោះគាត់ជាអ្នកស្នើសុំ ។  លោកជំទាវ មានប្រសាសន៍បញ្ជាក់ថា ការស្នើសុំរបស់សាធារណៈរដ្ឋកូរ៉េ គឺជាការបង្ការទប់ស្កាត់ទុកមុន នូវអំពើជួញដូរមនុស្សសម្រាប់ប្រជាជនគេមកធ្វើការ ឬភារកិច្ចណាមួយនៅកម្ពុជា ដូច្នេះយើងក៏ត្រូវត្រៀមដូចគ្នា គិតអំពីចំណុចអវិជ្ជមានដែលអាចកើតមានឡើងក្នុងពេលណាមួយ មកលើប្រជាជនកម្ពុជា ។ 
III.ប្រសាសន៍ចូលរួមកិច្ចប្រជុំពិភាក្សា
	លោកជំទាវ សួស រដ្ឋាវី រដ្ឋលេខាធិការក្រសួងកិច្ចការងារ និងបណ្ដុះបណ្ដាលវិជ្ជាជីវៈ បានមានប្រសាសន៍ពាក់ព័ន្ធកិច្ចសហប្រតិបត្តិការរវាងព្រះរាជានាចក្រកម្ពុជា និងសាធារណរដ្ឋកូរ៉េ ដែលបានចុះហត្ថលេខាលើអនុស្សរណៈយោគយល់គ្នាកន្លងមក គឺយើងមានភាពងាយស្រួល និងល្អប្រសើច្រើនលើការងារបញ្ជូនពលករទៅធ្វើការនៅទីនោះដោយយើងបានប្រើប្រាស់ប្រព័ន្ធ (EPS) ដោយបានចុះហត្ថលេខាយោគយល់គ្នាកាលពីថ្ងៃទី២០ ខែវិច្ឆិកា ឆ្នាំ២០០៦ ដោយ សម្ដេចអគ្គមហាសេនាបតីតេជោ ហ៊ុន សែន នាយករដ្ឋមន្រ្តី នៃព្រះរាជាណាចក្រកម្ពុជា និងអតីតប្រធានាធិបតីកូរ៉េ ។ ប្រព័ន្ធ (EPS) មានន័យថា គឺជាការព្រមព្រៀងបញ្ជូន និងទទួលរវាងរដ្ឋាភិបាល និងរដ្ឋាភិបាល គឺយើងមិនទៅតាមរយៈទីភ្នាក់ងារជ្រើសរើសឯកជនទេ គឺមិនមានបញ្ហាអ្វីច្រើនទេ អ្វីជាបញ្ហាគឺពលករខ្មែរធ្វើការនៅទីនោះមួយចំនួនបានរៀបការជាមួយជនជាតិកូរ៉េ និងការផ្លាស់ប្ដូរកន្លែងការងារពីតំបន់មួយទៅតំបន់មួយទៀត ។ លោកលជំទាវ មានប្រសាសន៍បញ្ជាក់ថា មានប្រជាជនកម្ពុជា ដែលកំពុងរស់នៅ និងធ្វើការនៅប្រទេសកូរ៉េ ចំនួនជាង ៤៩,៨៩១ នាក់ ក្នុងនោះមានវិស័យកសិកម្ម ឧស្សាហកម្ម និងសំណង់ ។ លោកជំទាវ មានប្រសាសន៍គាំទ្រទាំងស្រុងប្រសាសន៍របស់ លោកជំទាវ ប្រធានអង្គប្រជុំ ពាក់ព័ន្ធនឹងសំណើរបស់ភាគីកូរ៉េថាតើមានទំហំប៉ុណ្ណា? យើងរង់ចាំមើលគាត់សិន។ លោកជំទាវ មានប្រសាសន៍បន្តថា យើងគួរដាក់បញ្ចូល ទី១.ការការពារ និងបង្ការទប់ស្កាត់ វិធានការណ៍ជំនួយផ្នែកច្បាប់ វិធានការក្នុងការទប់ស្កាត់រួមរវាងភាគីទាំងពីរ ទី២.ការគ្រប់គ្រងពលករ ទី៣.ការធ្វើសមាហរណកម្មរបស់    ពលករ ។ លោកជំទាវ ក៏មានប្រសាសន៍គាំទ្រការលើកឡើងរបស់ ឯកឧត្តម ឧត្តមសេនីយ៍ឯក ជីវ ផល្លី             ដូចសុភាសិតខ្មែរបានលើកឡើងថា “ការពារ ប្រសើរជាង ព្យាបាល” ប្រសិនបើមានបញ្ហាកើតឡើងតើត្រូវ ដោះស្រាយយ៉ាងណា?  ចំណុចមួយទៀតពាក់ព័ន្ធការណែនាំតម្រង់ទិស ដល់ពលករកម្ពុជាមុនពេលចេញដំណើរទៅធ្វើការនៅប្រទេសកូរ៉េ យើងត្រូវមានប្រព័ន្ធផ្តល់ព័ត៌មាន និងមានការងាយស្រួលសម្រាប់ពលករធ្វើការទំនាក់ទំនងពេលមានបញ្ហានៅកូរ៉េ និងធ្វើការដោះស្រាយឲ្យបានលឿនបំផុតតាមដែលអាចធ្វើទៅបាន ។ 
	លោក ធាង ស៊ាងខេង អគ្គនាយករង ក្រសួងការងារ និងបណ្ដុះបណ្ដាលវិជ្ជាជីវៈ បានចូលរួមមតិយោបល់ក្នុងកិច្ចប្រជុំថា ពាក់ព័ន្ធការបញ្ជូនពលករខ្មែរទៅធ្វើការនៅប្រទេសកូរ៉េ គឺមិនមានជាបញ្ហាអ្វីទេ ពីព្រោះយើងមានគោលនយោបាយច្បាស់លាស់ ដោយយើងបានធ្វើការជ្រើសរើសត្រឹមត្រូវ មានការប្រឡងជ្រើសរើស រៀនភាសាកូរ៉េ និងត្រៀមឯកសារពាក់ព័ន្ធនានាស្របតាមការកំណត់របស់ក្រសួងការងារកម្ពុជា និងកូរ៉េ និងអនុវត្តតាមប្រព័ន្ធ EPS ដូចដែលលោកជំទាវរដ្ឋលេខាធិការក្រសួងការងារមានប្រសាសន៍មុននេះ  
	ឯកឧត្តម ញ៉ឹក វណ្ណារ៉ា រដ្ឋលេខាធិការក្រសួងសង្គមកិច្ចអតីតយុទ្ធជន និងយុវនីតិសម្បទា មានប្រសាសន៍ចូលរួមក្នុងកិច្ចប្រជុំពិភាក្សាលើសេចក្ដីព្រាងអនុស្សរណៈយោគយល់គ្នា រវាង កម្ពុជា-កូរ៉េ ដោយ   ឯកឧត្តម បានលើកឡើងថា ចំពោះក្រសួងសង្គមកិច្ចអតីតយុទ្ធជន និងយុវនិតិសម្បទា មិនមានអ្វីកើតឡើង ឬបញ្ហាណាមួយជាមួយភាគីកូរ៉េទេ ។  
	ឯកឧត្តម ឧត្តមសេនីយ៍ឯក ជីវ ផល្លី អគ្គស្នងការរងនគរបាលជាតិ មានប្រសាសន៍ពាក់ព័ន្ធនឹង សាធារណៈរដ្ឋកូរ៉េ ដែលជាបទពិសោធន៍ថ្មីៗនេះ មានការប៉ុនប៉ងលួចនាំចេញក្រោមរូបភាពប្រើប្រាស់លិខិត ឆ្លងដែន និងទិដ្ឋាការទេសចរណ៍ យើងក៏បានធ្វើការបង្អាក់ដំណើរដោយអគ្គនាយកដ្ឋានអន្តោប្រវេសន៍នៅព្រលានយន្ដហោះ ជនរងគ្រោះមិនបានសហការជាមួយសមត្ថកិច្ចយើងទេ ទោះបីយើងខិតខំសួរនាំ សម្ភាស យើងក៏បានបញ្ជូនជនរងគ្រោះទាំងនោះទៅខាងសង្គមកិច្ច មានមួយចំនួនបានសុំត្រឡប់ទៅស្រុកកំណើតវិញ និងឃាត់ខ្លួនជនសង្ស័យបញ្ជូនទៅព្រះរាជអាជ្ញាអនុវត្តបន្តតាមនីតិវិធី ការងារនេះ គឺយើងបានអនុវត្តតាមប្រសាសន៍ដឹកនាំរបស់ សម្ដេចក្រឡាហោម និងបទបញ្ចារបស់ ឯកឧត្តម នាយឧត្តមសេនីយ៍ សន្តិបណ្ឌិត   អគ្គស្នងការនគរបាលជាតិ និងស្របទៅតាមពិធីសារប៉ាឡឺម៉ូផងដែរ ។ ឯកឧត្តម បានលើកឡើងបន្តថាករណីខាងលើនេះ គឺជាសិទ្ធិរបស់ជនរងគ្រោះ គាត់នឹងព្យាយាមទៅម្ដងទៀត ប៉ុន្តែប្រសិនបើគាត់ចេញទៅតែម្នាក់ឯងយើងនឹងពិបាកកំណត់មុខសញ្ញាបានណាស់ ករណីខាងលើ គឺគាត់ទៅជាក្រុមដែលធ្វើឲ្យសមត្ថកិច្ចយើងមានការសង្ស័យ ។ ឯកឧត្តម មានមតិគាំទ្ររដ្ឋាភិបាលប្រទេសទាំងពីរដែលបានប្រើប្រាស់ប្រព័ន្ធ EPS គឺពិតជាមានភាពងាយស្រួល សម្រាប់ពលករកម្ពុជាទៅធ្វើនៅប្រទេសកូរ៉េ និងងាយស្រួលក្នុងការគ្រប់គ្រងរបស់អាជ្ញាធរទាំងពីរ ចំពោះសមត្ថកិច្ចកូរ៉េ គឺគាត់ធ្វើការបានល្អចំពោះកិច្ចការពារជនរងគ្រោះ ឬជនសង្ស័យដែលជាជនជាតិកូរ៉េ ដោយបានចុះទៅសួរនាំអំពីព័ត៌មានផ្សេងៗ ជុំវិញបញ្ហាដែលកើតមានចំពោះជនជាតិគាត់ ដូច្នេះយើងគួរអនុវត្តតាមនូវចំណុចល្អរបស់កូរ៉េផងដែរ ។ ឯកឧត្តម បានបញ្ជាក់បន្ថែមថា ចំពោះការរៀបអាពាហ៍ពិពាហ៍នាំទៅរស់នៅក្នុងសាធារណៈរដ្ឋកូរ៉េ សូមឲ្យមានការបណ្ដុះបណ្ដាលឲ្យយល់ដឹងជាមុនសិន ដូចជាភាសា សាសនា វប្បធម៌ ទំនៀមទំលាប់ ច្បាប់ និងចំណេះដឹងចាំបាច់នានា ដើម្បីឲ្យគាត់អាចការពារខ្លួននៅពេលមានបញ្ហាណាមួយកើតឡើងសម្រាប់គាត់នៅទីនោះ ។    
	លោក ឌី រីដា អនុប្រធាននាយកដ្ឋាន ក្រសួងយុត្តិធម៌ មានមតិលើកឡើងថា ពាក់ព័ន្ធកិច្ចសហប្រតិបត្តិការអន្តរជាតិ​ ក្រសួងយុត្តិធម៌បានចុះសន្ធិសញ្ញាទ្វេភាគីជាមួយសាធារណៈរដ្ឋកូរ៉េ បានចំនួន ០២ គឺ  ទី១.ជំនួញផ្នែកច្បាប់ក្នុងវិស័យព្រហ្មទ័ណ្ឌ ទី២.បត្យាប័ណ្ណ ដូច្នេះយើងបានអនុវត្តការងារជាមួយសាធារណៈរដ្ឋកូរ៉េ បានច្រើនកន្លងមកនេះ ។  
	លោកជំទាវ ឡុង សុផល្លី អនុរដ្ឋលេខាធិការ ក្រសួងកិច្ចការនារី មានប្រសាសន៍ចូលរួមក្នុងកិច្ចប្រជុំថា ចំពោះការធ្វើសេចក្ដីព្រាងសម្រាប់ចុះអនុស្សរណៈជាមួយសាធារណៈរដ្ឋកូរ៉េ ក្រសួងកិច្ចការនារី មិនមានអ្វីពាក់ព័ន្ធទេ ។ លោកជំទាវ គាំទ្រមតិលើកឡើងរបស់ ឯកឧត្តម ឧត្តមសេនីយ៍ឯក ជីវ ផល្លី ពាក់ព័ន្ធ    ការបណ្ដុះបណ្ដាលដល់ពលករមុនចេញដំណើរ និងមានការណែនាំ ផ្តល់ព័ត៌មានខ្លីៗ អំពីទំនាក់ទំនងសុំ    កិច្ចអន្តរាគមន៍ពីអាជ្ញាធរពេលមានបញ្ហា ឬទំនៀមទំលាប់ការរស់នៅប្រទេសគេ ។
	លោកជំទាវ ឧត្តមសេនីយ៍ឯក វេជ្ជបណ្ឌិត ប៉ុណ្ណ សំខាន់ អគ្គលេខាធិការ គ.ជ.ប.ជ មានប្រសាសន៍លើកឡើងក្នុងកិច្ចប្រជុំថា យើងគួរដាក់បញ្ចូលនូវធាតុចូលដោយផ្តោតលើ Game Online (Game Scam) ករណីនេះក៏ជាបញ្ហាថ្មីដែលកំពុងតែកើតមានឡើងក្នុងសង្គមបច្ចុប្បន្នផងដែរ ។ 
IV.ប្រសាសន៍បូកសរុប និងបិទកិច្ចប្រជុំពិភាក្សា
	លោកជំទាវ ជូ ប៊ុនអេង រដ្ឋលេខាធិការក្រសួងមហាផ្ទៃ និងជាអនុប្រធានអចិន្រ្តៃយ៍ គ.ជ.ប.ជ មានប្រសាសន៍បិទកិច្ចប្រជុំថា កិច្ចប្រជុំពិភាក្សាថ្ងៃនេះយើងបានរកឃើញ និងប្រមូលធាតុចូលមួយចំនួន សូមឯកភាពតាមការលើកឡើងរបស់ ឯកឧត្តម លោកជំទាវ អ្វីដែលសំខាន់ គឺការបង្ការទប់ស្កាត់ យើងទាំងអស់គ្នាត្រូវត្រៀមទុកជាមុននូវអ្វីដែលជាការចាំបាច់សម្រាប់ការចុះអនុស្សរណៈរវាង កម្ពុជា-កូរ៉េ តាមរយៈការស្នើសុំរបស់ភាគីកូរ៉េ ប៉ុន្តែយើងសង្កេតឃើញថាពុំមានបញ្ហាជាមួយសាធារណៈរដ្ឋកូរ៉េទេ ពាក់ព័ន្ធការបញ្ជូនពលករ គឺស្របច្បាប់ មានបញ្ហាម្ដងម្កាលប៉ុន្តែយើងធ្វើការបង្រ្កាបបាន ។ លោកជំទាវ មានប្រសាសន៍ពាក់ព័ន្ធការស្នើសុំឲ្យមានការចុះអនុស្សរណៈរបស់កូរ៉េ ទី១.ការពារ បង្ការទប់ស្កាត់ និងបង្ហាញអំពីកិច្ចសហប្រតិបត្តិការល្អជាមួយប្រទេសដៃគូ ទី២.ដើម្បីបង្ហាញឲ្យពលរដ្ឋគេបានដឹងថា គេមិនឲ្យពលរដ្ឋគេរងគ្រោះដោយអំពើជួញដូរមនុស្សទេ ទី៣.មិនត្រឹមតែអំពើជួញដូរមនុស្សទេ ពីព្រោះបទល្មើសនេះកំពុងតែផ្លាស់ប្ដូរទម្រង់ដែលបានបង្កគ្រោះថ្នាក់ដល់ប្រជាជនគេ ។ លោកជំទាវ បានបន្តថា ដូច្នេះគេបារម្ភប្រជាជនគេប៉ុណ្ណា យើងក៏បារម្ភដល់   ប្រជាជនយើងដូចគ្នា យើងនឹងរង់ចាំមើលថាខាងភាគីកូរ៉េ គេដាក់បញ្ចូលផែនការប្រតិបត្តិការអ្វីខ្លះទៅក្នុង  អនុស្សរណៈរនេះ? ហើយក្នុងនាមយើងតំណាងឲ្យរាជរដ្ឋាភិបាលកម្ពុជា ត្រូវរួមគ្នាដោះស្រាយបញ្ហាជួយដល់ជនរងគ្រោះដោយអំពើជួញដូរមនុស្ស ការកេងប្រវ័ញ្ចកម្លាំងពលកម្ម និងត្រៀមធ្វើការឆ្លើយតបជាមួយភាគីកូរ៉េនៅក្នុងអនុស្សរណៈរវាង កម្ពុជា-កូរ៉េ ឲ្យបានច្បាស់លាស់ និងទាន់ពេលវេលា ។ 
	ចុងបញ្ចប់ នៃកិច្ចប្រជុំពិភាក្សា លោកជំទាវ ប្រធានអង្គប្រជុំ មានប្រសាសន៍ថ្លែងអំណរគុណចំពោះ ឯកឧត្តម លោកជំទាវ លោក លោកស្រី តំណាងក្រសួង ស្ថាប័នពាក់ព័ន្ធ និងសូមជូនពរមានសុខភាពល្អ ទទួលបានជោគជ័យគ្រប់ភារកិច្ច ។ 
	អាស្រ័យដូចបានគោរពជម្រាបជូនខាងលើសូម លោកជំទាវ រដ្ឋលេខាធិការ និងជាអនុប្រធាន     អចិន្រ្តៃយ៍ គ.ជ.ប.ជ មេត្តាជ្រាបដ៏ខ្ពង់ខ្ពស់ ។                ថ្ងៃចន្ទ ១រោច ខែមាឃ ឆ្នាំខាល ចត្វាស័ក ព.ស.២៥៦៦
                រាជធានីភ្នំពេញ ថ្ងៃទី០៦ ខែកុម្ភៈ ឆ្នាំ២០២៣
              អ្នកធ្វើរបាយការណ៍

